
Vasudevakritam 1 Shri Krishna Stotram

વસુદેવકૃતં ૧ શ્રીકૃષ્ણસ્તોત્રમ્

વસુદેવ ઉવાચ ।
પ્રસીદ દેવદેવેશ દેવાનાં પ્રવર પ્રભો ।
તથાઽઽવયોઃ પ્રસાદેન કૃતાભ્યુદ્ધાર કેશવ॥ ૮૦॥
આરાધિતો યદ્ભગવાનવતીર્ણો ગૃહે મમ ।
દુર્વૃત્તનિધનાર્થાય તેન નઃ પાવિતં કુલમ્॥ ૮૧॥
ત્વમન્તઃ સર્વભૂતાનાં સર્વભૂતેષ્વવસ્થિતઃ ।
વર્તતે ચ સમસ્તાત્મંસ્ત્વત્તો ભૂતભવિષ્યતી॥ ૮૨॥
યજ્ઞે ત્વમિજ્યસેઽચિન્ત્ય સર્વદેવમયાચ્યુતે ।
ત્વમેવ યજ્ઞો યજ્વા ચ યજ્ઞાનાં પરમેશ્વર॥ ૮૩॥
સાપહ્નવં મમ મનો યદેતત્ત્વયિ જાયતે ।
દેવક્યાશ્ચાઽઽત્મજપ્રીત્યા તદત્યન્તવિડમ્બના॥ ૮૪॥
ત્વં કર્તા સર્વભૂતાનામનાદિનિધનો ભવાન્ ।
ક્વ ચ મે માનુષસ્યૈષા જિહ્વા પુત્રેતિ વક્ષ્યતિ॥ ૮૫॥
જગદેતજ્જગન્નાથ સમ્ભૂતમખિલં યતઃ ।
કયા યુક્ત્યા વિના માયાં સોઽસ્મત્તઃ સમ્ભવિષ્યતિ॥ ૮૬॥
યસ્મિન્પ્રતિષ્ઠિતં સર્વં જગત્સ્થાવરજઙ્ગમમ્  ।
સ કોષ્ઠોત્સઙ્ગશયને  મનુષ્યાજ્જાયતે કથમ્॥ ૮૭॥
સ ત્વં પ્રસીદ પરમેશ્વર પાહિ વિશ્વ-
મંશાવતારકરણૈર્ન મમાસિ પુત્રઃ ।
આબ્રહ્મપાદપમયં જગદીશ સર્વં
ચિત્તે વિમોહયસિ કિં  પરમેશ્વરાત્મન્॥ ૮૮॥
માયાવિમોહિતદૃશા તનયો મમેતિ

કંસાદ્ભયં કૃતવતા તુ મયાઽતિતીવ્રમ્ ।
નીતોઽસિ ગોકુલમરાતિભયાકુલસ્ય
વૃદ્ધિં  ગતોઽસિ મમ ચૈવ ગવામધીશ॥ ૮૯॥
કર્માણિ રુદ્રમરુદશ્વિશતક્રતૂનાં
સાધ્યાનિ યાનિ ન ભવન્તિ નિરીક્ષિતાનિ ।
ત્વં વિષ્ણુરીશજગતામુપકારહેતોઃ
પ્રાપ્તોઽસિ નઃ પરિગતઃ પરમો વિમોહઃ॥ ૯૦॥
ઇતિ શ્રીબ્રહ્મપુરાણે ત્રિનવત્યધિકશતતમાધ્યાયાન્તર્ગતં

વસુદેવકૃતં શ્રીકૃષ્ણસ્તોત્રં સમાપ્તમ્ ।
બ્રહ્મપુરાણ । અધ્યાય ૧૯૩/૮૦-૯૦॥

